
O director do Instituto de Estudos do Territorio visitou o inmoble no que se vai actuar

A  XUNTA  CONCEDE  20.000  EUROS  AO
CONCELLO DE VILARMAIOR PARA A MELLORA
EXTERIOR  DUN  INMOBLE  MUNICIPAL
DESTINADO A USOS SOCIAIS

Este financiamento outórgase ao abeiro da orde de axudas do Goberno galego para a
corrección de impactos paisaxísticos

A Xunta de Galicia concedeu 20.000 euros ao Concello de Vilarmaior para a mellora
exterior dun inmoble municipal destinado a usos sociais, ao abeiro da orde de axudas do
Goberno galego para a corrección de impactos paisaxísticos.

Durante unha visita que realizou onte ao edificio no que se levará a cabo a actuación, o
director do Instituto de Estudos do Territorio (IET), Enrique de Salvador, salientou o
compromiso  do  Concello  coa  protección  da  paisaxe  ao  recorrer  a  esta  liña  de
financiamento,  posta  en marcha  polo Goberno galego en 2021,  para  actuacións  que
permitan corrixir e mellorar o aspecto exterior de vivendas, edificios e equipamentos
públicos  municipais  deteriorados  polo  paso  do  tempo  e  por  unha  insuficiente
conservación.

Deste xeito, a intervención prevista consistirá no desmonte da cuberta existente para a
colocación de novos paneis de dobre chapa de aceiro e illamento interior. Na fachada,
ademais do pintado, revestiranse con morteiro de cemento os paramentos e instalarase
un novo portón de chapa de aceiro galvanizado con equipo de motorización. A maiores,
renovaranse os canlóns e as baixantes.

A maiores,  De Salvador recoñeceu o esforzo municipal  para seguir  mellorando este
inmoble. De feito, o alcalde, Carlos Vázquez, trasladoulle a intención de levar a cabo
unha segunda fase nas obras de rehabilitación  coa instalación de placas solares no
edificio co obxectivo de avanzar cara á eficiencia enerxética.


